
Figgi cai, s’avesci visto

Quelli griffi longhi tiæ,

Giani, verdi, inspaximæ,

E sentïo tanti lamenti,

Gh’ëa da muî dall’anscietæ!



Questi son divertimenti?

Ghe n’è pochi comme i mæ!

Ma aspëttæ l’ultima riga.



Se va a passi tardi e lenti,

Cioè ciù adaxo che a formiga

Pè un Cavallo, ch’ëa scuggiôu,

Podragoso diventôu.



Viva sempre e Donne Marte!

(Quelle cioè che son Poetesse)

Se a n’ëa lê chi fesse carte,

E che allegra stâ a no fesse

Co-i so versci a Compagnia

(Che dä barba ghe sciortivan

In scie cose che seguivan)

Addio Venere! addio Marte!

A Cocagna a l’ëa finïa,

Ciù ao Pertuzo no s’andava,

Anzi a Zena se tornava,

Tanto ciù che verso o mâ

Se sentiva trunnezzâ.



Doppo tanto batti batti,

Caccio a testa fêua o portello,

Veddo sotto pin de gatti,

E sentivo un odô bello

De Ragò, de Fracassâ...

Ahimè! cai, sempre zazzûn,

